
ᐃᓅᓯᕐᒨᖓᔪᑦ-ᖃᑭᒪᓇᓱᐊᕐᓂᕐᒧᓪᓗ ᖃᐅᔨᓴᕐᓃᑦ ᐱᔾᔪᑎᖃᖅᓱᑎᒃ 
ᑎᑎᕋᖅᑕᐅᓯᒪᓂᖏᓐᓂᒃ ᕿᓚᓗᒐᐃᑦ ᒪᕐᕉᓕᖅᑲᖓᑐᐃᓐᓇᕆᐊᓖᑦ ᐊᑖᓂ ᐆᒪᔪᐃᑦ 

ᐅᓗᕆᐊᓇᖅᑐᒦᑦᑐᑦ ᒪᓕᒐᕐᔪᐊᖓᑕ  
 
 
ᑲᖏᖅᓱᐊᓗᒻᒥ ᕿᓚᓗᒐᐃᑦ 
 
ᑕᐃᑦᓱᒪᓂ ᐱᔭᐅᓗᐊᖃᑦᑕᕐᓂᖏᑦ ᑮᓇᐅᔭᓕᐅᕋᓱᐊᖅᓱᑎᒃ ᕿᓚᓗᒐᕐᓂᐊᖅᑎᓄᑦ ᐱᔾᔪᑎᓪᓗᐊᑕᐅᓯᒪᔪᖅ 
ᐃᓄᐃᓴᓪᓕᓯᒪᓂᖏᓐᓄᑦ ᕿᓚᓗᒐᐃᑦ. ᒫᓐᓇᕈᓗᒃ ᖃᐅᔨᓴᕐᓂᐅᔪᑦ ᐊᒻᒪᓗ ᓄᓇᓕᓐᓂᒃ ᖃᐅᔨᒪᓂᐅᔪᑦ 
ᓇᓗᓇᐃᖅᓯᔫᔮᕐᒪᑕ ᕿᓚᓗᒐᐃᑦ ᐅᑎᖅᐸᓪᓕᐊᒋᐊᖏᑦ ᐊᒻᒪᓗ ᒫᓐᓇ ᐊᖑᓇᓱᓐᓂᐅᕙᑦᑐᖅ 
ᓂᕿᑦᓴᖅᓯᐅᕐᓂᕐᒧᑦ ᐃᖏᕐᕋᑦᓯᐊᖅᑐᖅ ᑕᑯᓐᓇᖅᓱᒋᑦ ᒫᓐᓇ ᑰᑕᐅᔪᑦ. ᑕᐃᒪᐃᒐᓗᐊᖅᑎᓪᓗᒍ 
ᑎᑎᕋᖅᑕᐅᑉᐸᑕ ᐆᒪᔪᓄᑦ ᐅᓗᕆᐊᓇᖅᑐᒦᑦᑐᓄᑦ ᒪᓕᒐᕐᔪᐊᖅ ᐊᑖᓂ ᖃᐅᔨᓴᑦᓯᐊᕈᑕᐅᒐᔭᖅᑐᖅ 
ᐅᑎᑦᓯᐊᓕᕋᓗᐊᕐᒪᖔᑕ ᕿᓚᓗᒐᐃᑦ ᐊᒻᒪᓗ ᐃᑲᔪᖅᓯᒍᑕᐅᓗᓂ ᐅᑎᖅᐸᓪᓕᐊᔪᓄᑦ ᐊᒻᒪᓗ 
ᐊᖑᓇᓱᓐᓂᐅᔪᓂᒃ ᐊᐅᓚᑦᓯᒐᓱᐊᕐᓂᐅᕙᑦᑐᓄᑦ, ᐱᖃᓯᐅᑎᑦᓱᑎᒃ ᐊᖏᖅᑕᐅᓂᖏᑦ ᐊᒻᒪᓗ 
ᐊᑐᓕᖅᑎᑕᐅᓂᖏᑦ ᑲᖏᖅᓱᐊᓗᒻᒥ ᕿᓚᓗᒐᐃᑦ ᐅᑎᖅᑎᑕᐅᓂᖏᓐᓄᑦ ᐸᕐᓇᐅᑏᑦ ᐊᒻᒪᓗ ᑲᖏᖅᓱᐊᓗᒻᒥ 
ᕿᓚᓗᒐᕐᓄᑦ ᐃᖃᓗᓕᕆᓂᕐᒧᓪᓗ ᐊᐅᓚᑦᓯᓂᕐᒧᑦ ᐸᕐᓇᐅᑎᓂ.  
 
ᑎᑎᕋᖅᑕᐅᑉᐸᑕ ᑲᖏᖅᓱᐊᓗᒻᒥ ᕿᓚᓗᒐᐃᑦ ᐅᓗᕆᐊᓇᖅᑐᒦᒋᐊᖏᑦ ᐊᑖᓂ ᐆᒪᔪᓄᑦ 
ᐅᓗᕆᐊᓇᖅᑐᒦᑦᑐᓄᑦ ᒪᓕᒐᕐᔪᐊᑉ ᐱᔭᕆᐊᖃᖅᑎᑦᓯᒐᔭᖅᑐᖅ ᐱᕙᓪᓕᐊᑎᑕᐅᓯᒪᔪᒥᒃ ᐅᑎᖅᑎᑦᓯᓂᕐᒧᑦ 
ᐸᕐᓇᐅᑎᒥᒃ ᐊᒻᒪᓗ ᐊᑕᐅᓯᕐᒥᒃ ᐊᑕᐅᓯᐅᓐᖏᑦᑐᒥᓪᓘᓐᓃᑦ ᐊᐅᓚᔾᔭᒋᐊᕐᓂᕐᒧᑦ ᐸᕐᓇᐅᑎᒥᒃ. 
ᐅᑎᖅᑎᑦᓯᓂᕐᒧᑦ ᐸᕐᓇᐅᑎ ᑎᑎᕋᕆᐊᓐᖓᖅᑕᐅᓯᒪᓕᖅᑐᖅ. ᐊᑭᒋᔭᐅᔪᑦ ᐊᑦᑐᐊᔪᑦ ᐊᑐᓕᖅᑎᑦᓯᓂᕐᒧᑦ 
ᐊᒻᒪᓗ ᐱᕙᓪᓕᐊᑎᑦᓯᓂᕐᒧᑦ ᐊᐅᓚᔾᔭᒋᐊᕐᓂᕐᒧᑦ ᐸᕐᓇᐅᑎᓂᒃ ᐊᑭᖃᕋᔭᖅᑐᕆᔭᐅᔪᑦ ᒥᑦᓵᓂ $200,000 
ᐊᒻᒪᓗ $250,000. ᐊᓯᖏᑦ ᐊᑭᓕᖅᑐᕆᐊᓖᑦ ᒐᕙᒪᑐᖃᒃᑯᓐᓄᑦ ᐱᖃᓯᐅᔾᔨᒐᔭᖅᑐᑦ ᖃᐅᔨᓴᕐᓂᕐᒥᒃ 
ᒪᓕᑦᑕᐅᒋᐊᓕᓐᓂᓪᓗ ᒪᓕᒐᕐᓄᑦ, ᐊᖑᔭᐅᕙᑦᑐᓄᑦ ᑰᑕᐃᑦ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᕋᓛᑦ.  
 
ᐃᓄᖏᑦ ᑲᖏᖅᓱᐊᓗᒻᒥᐅᑦ ᐊᑯᓂᐊᓗᒃ ᓱᖏᖅᑑᑎᖃᖅᓯᒪᒻᒪᑕ ᐊᖑᓇᓱᖃᑦᑕᕐᓂᕐᒥᒃ ᕿᓚᓗᒐᕐᓂᒃ 
ᐊᓐᓇᒐᓱᐊᕐᓂᕐᒧᑦ ᐊᒻᒪᓗ ᕿᓚᓗᒐᕐᓂᐊᕐᓂᖅ ᐃᑲᔪᕐᓂᖃᖅᓱᑎᒃ ᐱᖅᑯᓯᖏᓐᓄᑦ. ᐃᓅᓯᖏᓐᓄᑦ-
ᖃᑭᒪᓇᓱᐊᕐᓂᒧᑦ ᐊᑦᑐᐃᓂᐅᔪᑦ ᑎᑎᕋᖅᑕᐅᓂᖏᓐᓄᑦ ᑖᒃᑯᐊ ᕿᓚᓗᒐᐃᑦ ᓱᖏᖅᑑᑎᓕᒃ 
ᓄᖅᑲᑎᑕᐅᓯᖏᓐᓇᕐᓂᕐᒥᒃ ᐊᒻᒪᓗ, ᑕᐃᒪᐃᑉᐸᑕ, ᖃᓄᑎᒋ ᕿᓚᓗᒐᐃᑦ ᐊᖑᓇᓱᑦᑕᐅᓂᕆᕙᑦᑕᖏᑦ 
ᐃᓄᐃᓴᓕᒋᐊᖅᑕᐅᒋᐊᖃᕐᒪᖔᑕ ᓄᖅᑲᖅᑎᑕᐅᑦᓯᐊᒻᒪᕆᒋᐊᖃᕐᒪᖔᑕᓗ. ᐃᓄᐃᓴᓪᓕᒋᐊᖅᑕᐅᓂᖅᐸᑕ 
ᕿᓚᓗᒐᐃᑦ ᓂᕿᖏᑦ ᒪᑦᑖᖏᓪᓗ ᓂᕿᒋᔭᐅᕙᑦᓱᑎᒃ ᐃᓇᖏᖅᑕᐅᒋᐊᖃᕋᔭᖅᑐᑦ 
ᓂᕿᑦᓯᐊᕙᐅᒍᑎᖏᓐᓃᑦᑐᓄᑦ ᑕᐃᔭᐅᔪᑦ protein. ᓄᓇᓕᓐᓂ ᐊᑐᐃᓐᓇᐅᔪᑦ ᓂᖀᑦ ᑐᑭᓯᔭᐅᓯᒪᒻᒪᑕ 
ᐊᒥᒐᖅᑑᒋᐊᖏᑦ ᐸᓐᓂᖅᑑᒥ ᐊᒻᒪᓗ ᐊᓯᖏᑦ ᐃᓄᓕᖅᑕᐃᑦ ᓂᖀᑦ ᐅᕝᕙᓗ “ᖃᓪᓗᓈᓕᖅᑕᐃᑦ” 
ᐊᑭᑐᓗᐊᕐᒪᑕ ᐱᔾᔪᑕᐅᓪᓗᓂ ᐊᑭᑐᓂᖏᑦ ᐅᓯᔭᐅᓂᖏᑦᑕ. ᑭᓯᐊᓂᓕ, ᑎᑎᕋᕆᐊᓐᖓᖅᓯᒪᔪᑦ 
ᐅᑎᖅᑎᑦᓯᓂᕐᒧᑦ ᐸᕐᓇᐅᑏᑦ ᓇᓗᓇᓗᐊᓐᖏᒻᒪᑦ ᑰᑕᖃᕋᔭᕐᒪᑕ ᒫᓐᓇᐅᑎᓪᓗᒍ, ᑎᑎᕋᖅᑕᐅᓂᖅᐸᑕ 
ᐊᑦᑐᐃᓂᖏᑦ ᐃᑉᐱᒍᓱᑦᓯᐊᖅᑑᔮᕋᔭᓐᖏᑦᑐᑦ. 
 
ᐊᑯᓃᖅᑐᒧᓪᓕ, ᐃᓅᓯᕐᒧᑦ ᖃᑭᒪᓇᓱᐊᕐᓂᕐᒧᓪᓗ ᐱᕚᓪᓕᕈᑎᑦᓴᖅᑕᓕᒃ ᑎᑎᕋᖅᑕᐅᑉᐸᑕ. ᑕᑯᓐᓇᖅᓱᒋᑦ 
ᐊᑭᑐᓂᖏᑦ ᓂᖀᑦ ᐃᓇᖐᒍᓐᓇᖅᑐᑦ ᕿᓚᓗᒐᕐᒥᒃ, ᑲᔪᓯᑦᓯᐊᕐᓂᖏᑦ ᐅᑎᖅᑎᑦᓯᓂᕐᒧᑦ ᐊᐅᓚᔾᔭᒋᐊᕐᓂᐅᔪᑦ 
ᒪᑭᒪᑦᓯᒐᓱᐊᕐᓂᕐᓗ ᒫᓐᓇ ᑰᑕᐅᔪᒥᒃ ᐅᕝᕙᓗ ᐊᒻᒪᓗ ᓯᕗᓂᑦᑎᓐᓂ ᐊᖑᔭᐅᒍᓐᓇᖅᑐᑦ ᐊᒥᓱᓐᖑᕆᐊᕐᓂᖏᑦ 
ᐊᑐᐃᓐᓇᐅᑎᑦᓯᒍᓐᓇᑐᐃᓐᓇᕆᐊᓖᑦ ᖃᑭᒪᓇᓱᐊᕐᓂᕐᒧᑦ ᐱᕚᓪᓕᕐᓂᐅᔪᓄᑦ. ᑕᒪᓐᓇ ᐱᒻᒪᕆᐊᓘᓂᐊᖅᑐᖅ 
ᓄᓇᕗᒻᒥ, ᐱᓗᐊᖅᑐᒥᒃ ᑕᑯᓐᓇᖅᓱᒋᑦ ᐃᓄᐃᑦ ᐃᕐᓂᐊᖑᕙᑦᑐᑦ ᐊᒻᒪᓗ ᐊᒥᓱᓐᖑᐸᓪᓕᐊᔪᑦ.   
 
 
 



ᑲᓇᓐᓇᖓ ᖁᑦᓯᑦᑑᑉ - ᕿᑭᖅᑖᓘᑉ ᐃᑭᖓ ᕿᓚᓗᒐᐃᑦ  
 
ᖃᐅᔨᔭᐅᔪᑦ 1996-ᒥ ᖃᐅᔨᓴᕐᓂᐅᔪᒥᒃ ᐊᒻᒪᓗ ᒫᓐᓇ ᖃᐅᔨᒪᔭᐅᓕᖅᑐᑦ ᑖᒃᑯᐊ ᕿᓚᓗᒐᐃᑦ 
ᐅᓗᕆᐊᓇᖅᑐᒻᒪᕆᐊᓗᒻᒦᓐᖏᑦᑑᒐᓗᐊᑦ ᐊᒻᒪᓗ ᖃᓂᓪᓕᕙᓪᓚᐃᓕᖅᑐᑦ ᐊᒥᓲᓂᕆᒍᓐᓇᖅᑕᒥᓄᑦ. ᒫᓐᓇ 
ᐊᖑᔭᐅᖃᑦᑕᖅᑐᑦ ᑲᓇᑕᒥ ᐃᒪᖏᓐᓂ ᐊᑖᓃᑦᑐᑦ ᐊᖏᓂᖅᐹᑦ ᐊᓐᓇᐅᒻᒪᔾᔪᑕᐅᒍᓐᓇᖅᑐᓂ ᕿᓚᓗᒐᕐᓄᑦ. 
ᑲᓛᖡᑦ ᓄᓇᖓᓐᓂ ᕿᓚᓗᒐᐃᑦ ᒫᓐᓇ ᐊᐅᓚᑕᐅᓕᖅᑐᑦ ᑰᑕᑎᒍᑦ.  
 
ᑎᑎᕋᖅᑕᐅᑉᐸᑕ ᑲᓇᓐᓇᖓᓂ ᖁᑦᓯᑦᑑᑉ-ᕿᑭᖅᑖᓘᑉ ᐃᑭᖓᓃᑦᑐᑦ ᕿᓚᓗᒐᐃᑦ ᐃᓱᒫᓗᓐᓇᕆᐊᖏᑦ ᐊᑖᓃ 
ᐆᒪᔪᐃᑦ ᐊᑦᑕᓇᖅᑐᒦᑦᑐᑦ ᒪᓕᒐᕐᔪᐊᖓᑕ   ᓴᖅᑭᕈᑕᐅᒐᔭᓐᖏᑦᑐᑦ ᕿᓚᓗᒐᕈᓐᓇᐃᓕᑦᓴᐅᑎᒋᓂᕐᒧᑦ ᐊᒻᒪᓗ 
ᒥᑭᓂᖅᐹᖓᒍᑦ ᐊᑦᑐᖅᑕᐅᓗᑎᒃ ᐃᓅᓯᒃᑯᑦ ᖃᑭᒪᓇᓱᐊᕐᓂᒃᑯᓪᓗ. ᐊᐅᓚᑦᓯᓂᕐᒧᑦ ᐸᕐᓇᐅᑎᒥᒃ 
ᐸᕐᓇᑕᐅᔪᖃᕋᔭᖅᑐᖅ ᑐᓴᕆᐊᕐᓗᑎᒃ ᓄᓇᓕᓐᓂ ᐆᒪᔪᕐᓂᐊᖅᑏᑦ ᑲᑎᒪᔨᕋᓛᖏᓐᓂᒃ ᐊᒻᒪᓗ ᐊᓯᖏᓐᓂᒃ 
ᑎᒥᐅᔪᓂᒃ. ᑲᓲᒪᒐᓱᐊᕐᓂᖅ ᐱᔭᕆᐊᑐᑐᐃᓐᓇᕆᐊᓕᒃ ᐊᖏᖃᑎᖃᓐᖏᒻᒪᑕ ᑲᓇᑕᒥ ᐆᒪᔪᐃᑦ 
ᐅᓗᕆᐊᓇᖅᑐᒦᑦᑐᑦ ᑲᑎᒪᔨᕋᓛᖏᓐᓂᒃ. ᐊᑭᒋᔭᐅᔪᑦ ᐊᑦᑐᐊᔪᑦ ᓴᖅᑮᓂᕐᒧᑦ ᐊᒻᒪᓗ ᐊᑐᓕᖅᑎᑦᓯᓂᕐᒧᑦ 
ᐊᐅᓚᑦᓯᓂᕐᒧᑦ ᐸᕐᓇᐅᑎᒥᒃ ᐃᓱᒪᒋᔭᐅᔪᑦ ᒥᑦᓴᐅᓯᒋᐊᖏᑦ $100,000-ᓄᑦ. ᐊᓯᖏᑦ ᐊᑭᒋᔭᐅᔪᑦ 
ᒐᕙᒪᑐᖃᒃᑯᓐᓄᑦ ᐃᓚᒍᑦᓯᐅᔾᔨᓯᒪᒐᔭᖅᑐᑦ ᐊᖏᓪᓕᒋᐊᒐᓛᓐᓂᕐᒥᒃ ᖃᐅᔨᓴᕐᓂᒃᑯᑦ ᐊᒻᒪᓗ 
ᒪᓕᑦᑕᐅᒋᐊᖃᕐᓂᖏᑦᑎᒍᑦ ᒪᓕᒐᐃᑦ.  
 
 
 
ᐸᕐᓇᑕᐅᓯᒪᔪᑦ ᐅᑯᓄᖓ:   
ᐊᑐᐊᒐᖅ - ᐅᐃᓂᐲ, ᕿᑎᐊᓄᑦ ᐅᑭᐅᖅᑕᖅᑑᑉ ᐊᒻᒪᓗ ᐃᖃᓗᓕᕆᔨᒃᑯᑦ ᐃᒪᓕᕆᔨᒃᑯᓪᓗ ᑲᓇᑕᒥ.  
 


